
Sámi čálamáhtu oahpahusa ovddideapmi riikkaidgaskasaš ovttasbargoprošeavttas 

 

Čoahkkáigeassu/ abstrákta: 

Dán sáhkavuorus guorahalan sámegiela čálamáhtu didaktihka ovddideapmái guoskevaš 

čuolmmaid, hástalusaid ja vejolašvuođaid maid lean vuohttán ovttasbargofidnu 

gursaplánenáigodagas. Ovttasbargofidnu ulbmilin lea gávdnat ovttasbargovugiid mat doibmet 

maiddái go rasttildit riikarájiid ja ásahusaid oahppovuogádagaid ja mat vuoruhit erenoamážit 

sámegiella nubbingiellan ohppiid oahpahusa. Dán sáhkavuoru guovddáš dutkangažaldagat 

leat: 

1. Makkár vuoruhusat ja bealit hábmejit riikkaidgaskasaš gurssa sisdoalu mii vuodju 

sámegiella nubbingiellan čálamáhtu oahpaheapmái? 

2. Makkár hástalusat ja vejolašvuođat čuožžilit ovttasbargofidnus mas čálamáhtu didaktihka 

gelbbolašvuohta lea ráddjejuvvon resursa olles 

Sámis? 

Vuosttaš gažaldaga ektui lean guorahallan teorehtalaš vuolggasajiid sisdoaluid ja daid 

viidodaga válljemis ja sámegiella nubbingiellan doahpaga váttis meroštallama ja dien 

váttisvuođa váikkuhusaid didákttalaš válljemiidda. Geavahan dien ságastallamis dutkamušaid 

mat guorahallet árbegiela oččodeami girjáivuođa (Montrul, 2005, 2015). Teoriijaid ektui 

čielggadan čálamáhtu kompleksitehta (Ivanič, 2004; Kim, 2020; Scarborough, 2001; Snowling 

& Hulme, 2025), mii čatnasa njuolgga sámegiela oahpahusa almmolaš hástalusaide mat gusket 

buot sámeohppiid iige dušše nubbingielagiid čálamáhtu ovdáneami. Čálamáhtu oahpahusa 

erenoamáš hástalussan sámegiella nubbingiellan oktavuođas leat ea.ea. oahpahusformáhta 

rámmat ja oahpahusáigái čuohcci ráddjehusat. Hástalusaid ja vejolašvuođaid ektui lokten 

erenoamážit ságastallama das maid ovttasbargu mearkkaša dalle go oahpahusresurssat leat 

ráddjejuvvon muhtun olbmuid dahje ásahusaid duohkái dilis mas olles Sámis leat dárbbut 

gelbbolašvuođaloktemii dihto suorggis. 

 

Olles abstrákta gálduinis gávdno dáppe: Sešuvdnaabstrákta (ROOSA-fidnu, nubbi 

sáhkavuorru): Sámi čálamáhtu oahpahusa ovddideapmi riikkaidgaskasaš 

ovttasbargoprošeavttas - Google Dokumenter 

